
Հ Ա Յ Ց Ա Դ Ի Մ ՈՒ Մ
Իրավունքի խախտման փաստը ճանաչելու և տեղեկատվություն 
տրամադրել պարտադրելու պահանջի մասին
1.
Փաստերը որոնց վրա հիմնված է հայցապահանջը.

1) «Ինֆորմացիայի ազատության կենտրոն» հասարակական կազմակերպությունը (այսուհետ նաև` ԻԱԿ) 22.12.2012թ-ին հղում կատարելով ՀՀ Սահմանադրության 27 և 27.1 հոդվածներին, «Տեղեկատվության ազատության մասին» ՀՀ օրենքի 6-րդ հոդվածին, թիվ 185-ի 9 հարցմամբ «Տեղեկատվություն ստանալու հարցում» է ներկայացրել ՀՀ Ազգային ժողովի նախագահ պարոն Հովիկ Աբրահամյանին, խնդրելով տրամադրել հետեւյալ տեղեկությունները.
«1. Տեղադրվա՞ծ են արդյոք ՀՀ Ազգային Ժողովի պաշտոնական ինտերնետային կայքում՝ www.parliament.am-ում, ՀՀ ԱԺ նախագահի կարգադրությունները:

2. Խնդրում ենք տրամադրել ՀՀ ԱԺ նախագահի 2012թ. առաջին կիսամյակի կարգադրությունների պատճեները:

«Տեղեկատվության ազատության մասին” ՀՀ օրենքի 9-րդ հոդվածի համաձայն` տեղեկություն ստանալու գրավոր հարցմանը պատասխան տրվում է այն ստանալուց հետո 5-օրյա ժամկետում: Ուստի, խնդրում եմ տեղեկություն ստանալու հարցումին պատասխանել օրենքով սահմանված կարգով եւ ժամկետներում:
(Պատրաստ եմ վճարել տեղեկատվության պատճենահանման ծախսերը)»:
Նշված հարցման պատասխանը չստանալով ԻԱԿ-ը 05.12.2012թ-ին թիվ 187-ի 2 համարով «Տեղեկատվություն ստանալու կրկնակի հարցում» է ներկայացրել, հայտնելով, որ մինչ օրս չի ստացվել 22.11.2012թ. հարցման պատասխանը և կրկին անգամ խնդրել է տրամադրել հայցվող տեղեկատվությունը:

Նույն օրը` 05.12.2012թ-ին ստացվել է ԱԺ էլեկտրոնային պատասխանն այն մասին, որ տեղեկատվությունը տրամադրելու համար անհրաժեշտ է կատարել լրացուցիչ աշխատանք, ուստի այն կտրամադրվի 30-օրյա ժամկետում: 

Դրանից հետո ստացվել է ԱԺ աշխատակազմի ղեկավար, գլխավոր քարտուղար Գ. Դումանյանի 04.03.2013թ. պատասխանը, որին կից ներկայացվել են ԱԺ նախագահի կարգադրությունները, որոնց մեջ բացակայել են հետևյալ համարի կարգադրությունները` 10, 12, 13, 14, 19, 44, 48, 49, 50, 59, 66, 72:
ԻԱԿ-ը 07.03.2013թ-ին հերթական անգամ դիմել է ԱԺ-ին, խնդրելով տրամադրել նաև չտրամադրված կարգադրությունների պատճենները, որի վերաբերյալ ստացվել է 18.03.2013թ. պատասխանն այն մասին, որ այդ կարգադրությունները պարունակում են աշխատողի վերաբերյալ անձնական տվյալներ:

Նշված փաստերը հաստատվում են ԱԺ-ի 04.03.2013թ. և 18.03.2013թ. պատասխաններով և ԻԱԿ-ի 07.03.13թ. հարցմամբ:
2.
Հայցապահանջի իրավական հիմնավորումը
ՀՀ Սահմանադրության`

-
27 հոդվածի 2-րդ պարբերության համաձայն. «Յուրաքանչյուր ոք ունի խոսքի ազատության իրավունք, ներառյալ տեղեկություններ և գաղափարներ փնտրելու, ստանալու, տարածելու ազատությունը, տեղեկատվության ցանկացած միջոցով՝ անկախ պետական սահմաններից».

-
27.1 հոդվածի համաձայն. «Յուրաքանչյուր ոք ունի իր անձնական կամ հասարակական շահերի պաշտպանության նկատառումներով իրավասու պետական և տեղական ինքնակառավարման մարմիններին և պաշտոնատար անձանց դիմումներ կամ առաջարկություններ ներկայացնելու և ողջամիտ ժամկետում պատշաճ պատասխան ստանալու իրավունք»:
Սահմանադրությամբ երաշխավորված վերը նշված իրավունքներն առարկայանում են նաև «Տեղեկատվության ազատության մասին» ՀՀ օրենքում, որի՝

· 1-ին հոդվածի 2-րդ մասի համաձայն. «Սույն օրենքի գործողությունը տարածվում է … հանրային նշանակության կազմակերպությունների և դրանց պաշտոնատար անձանց վրա»,

· 3 հոդվածի համաձայն՝ տեղեկատվություն տնօրինող են` տեղեկություններ ունեցող … պետական հիմնարկներ … և դրանց պաշտոնատար անձինք, 
· 6 հոդվածի 1-ին մասի համաձայն. «Յուրաքանչյուր անձ իրավունք ունի ծանոթանալու իր փնտրած տեղեկությանը (կամ) դա ստանալու նպատակով օրենքով սահմանված կարգով հարցմամբ դիմելու տեղեկատվություն տնօրինողին և ստանալու այդ տեղեկությունը»: 
· 9 հոդվածի 7-րդ մասի 1-ին և 2-րդ կետերի համաձայն՝ հայցվող տեղեկատվությունը պետք է տրամադրվեր 5-օրյա ժամկետում, իսկ  3-րդ կետի համաձայն` եթե գրավոր հարցման մեջ նշված տեղեկությունը տրամադրելու համար անհրաժեշտ է կատարել լրացուցիչ աշխատանք, ապա այդ տեղեկությունը դիմողին է տրվում դիմումն ստանալուց հետո՝ 30-օրյա ժամկետում, որի մասին հարցումն ստանալուց հետո՝ 5-օրյա ժամկետում, գրավոր տեղեկացվում է դիմողին՝ նշելով հետաձգման պատճառները և տեղեկությունը տրամադրելու վերջնական ժամկետը:
Ինչպես տեսնում ենք պատասխանողը տեղեկատվություն տնօրինող է, սակայն ի խախտումն Սահմանադրությամբ ու օրենքներով երաշխավորված հայցվորի իրավունքների ու պատասխանողի պարտականության, չի տրամադրել տեղեկատվություն այն մասին, թե ՀՀ Ազգային Ժողովի պաշտոնական ինտերնետային կայքում՝ www.parliament.am-ում, ՀՀ ԱԺ նախագահի կարգադրությունները տեղադրված են, թե ոչ, ինչպես նաև չի տրամադրել ԱԺ նախագահի թիվ 10, 12, 13, 14, 19, 44, 48, 49, 50, 59, 66, 72 կարգադրությունները և որևէ կերպ չի հիմնավորել, այդ կարգադրություններում առկա տեղեկությունների անձնական տվյալ լինելը:

Վերոգրյալից ելնելով և ղեկավարվելով ՀՀ վարչական դատավարության օրենսգրքի 3-րդ հոդվածով, 11-րդ Գլխի, այդ թվում 71-րդ հոդվածի պահանջներով`

Խնդրում եմ`

Ճանաչել «Ինֆորմացիայի ազատության կենտրոն» ՀԿ-ի տեղեկատվություն ստանալու իրավունքի խախտման փաստը և ՀՀ Ազգային ժողովին պարտավորեցնել տրամադրելու ՀՀ Ազգային Ժողովի նախագահի թիվ 10, 12, 13, 14, 19, 44, 48, 49, 50, 59, 66, 72 կարգադրությունների պատճենները:

 Միաժամանակ խնդրում եմ պատասխանողից բռնագանձել դատական ծախսերի գումարը:
Կից ներկայացվում են՝
1. Պետական տուրքի վճարման անդորրագիր.

2. Հարցումները,

3. Պատասխանները,
4. Փոստային անդորրագրերը
5. Հայցադիմումը պատասխանողի կողմից ստանալու մասին ապացույցներ,
6. Լիազորագիր,

7. Արտոնագրի պատճեն:



«Ինֆորմացիայի ազատության
կենտրոն» ՀԿ նախագահ`




Շուշան Դոյդոյան
